
SUĠĠERIMENTI 

Il-Kumitat għall-Kummerċ Internazzjonali jistieden lill-Kumitat għall-Ambjent, is-Saħħa 

Pubblika u s-Sikurezza tal-Ikel, bħala l-kumitat responsabbli, biex jinkorpora s-suġġerimenti 

li ġejjin fil-mozzjoni għal riżoluzzjoni tiegħu: 

1. Jilqa' l-Pjan ta'Azzjoni tal-UE kontra t-Traffikar ta' Organiżmi Selvaġġi, li se jkollu rwol 

kruċjali fil-ġlieda kontra ż-żieda allarmanti fil-kummerċ illegali ta' organiżmi selvaġġi li 

jħalli ħafna qligħ, li jiddestabilizza l-ekonomiji u l-komunitajiet li jiddependu fuq il-ħajja 

selvaġġa għall-għajxien tagħhom, u li jhedded il-paċi u s-sigurtà ta' reġjuni fraġli tas-sħab 

kummerċjali tal-UE billi jsaħħaħ ir-rotot illegali; jissottolinja, b'mod partikolari, li l-UE 

għadha suq ta' destinazzjoni u rotta ta' tranżitu sinifikanti għall-prodotti illegali ta' 

organiżmi selvaġġi; jinnota, għalhekk, il-Prijoritajiet 1 u 2 dwar il-prevenzjoni tat-traffikar 

ta' organiżmi selvaġġi u l-implimentazzjoni u l-infurzar tar-regoli u l-oqfsa legali eżistenti 

rilevanti; 

2.  Iqis li d-dimensjoni doganali tal-Pjan ta' Azzjoni għandha tiġi enfasizzata aktar, kemm fir-

rigward tal-kooperazzjoni mal-pajjiżi sħab kif ukoll għall-implimentazzjoni aħjar u aktar 

effettiva fi ħdan l-Unjoni; jistenna bil-ħerqa, għalhekk, ir-rieżami tal-Kummissjoni tal-

2016 tal-implimentazzjoni u l-infurzar tal-qafas legali attwali tal-UE, u jitlob li dan ir-

rieżami jinkludi valutazzjoni tal-proċeduri doganali; 

3. Jistieden lill-Kummissjoni tirrifletti dwar modi biex ittejjeb l-ordni ġuridiku eżistenti tal-

UE, bi qbil mas-sħab globali ewlenin oħrajn bħall-Istati Uniti, bil-għan li tevita l-

importazzjoni, il-kummerċ u l-esportazzjoni mill-ġdid ta' speċijiet li għadhom mhumiex 

inklużi fl-appendiċijiet tal-Konvenzjoni dwar il-Kummerċ Internazzjonali fl-Ispeċijiet ta' 

Fawna u Flora Selvaġġi fil-Periklu (CITES) jew fl-Annessi tar-Regolament (KE) 

Nru 338/97, iżda li huma diġà protetti fil-pajjiżi ta' oriġini; 

4. Jenfasizza l-prinċipju tal-koerenza tal-politiki għall-iżvilupp sabiex il-politika 

kummerċjali komuni tagħti kontribut sinifikanti għall-azzjoni tal-Unjoni kontra t-traffikar 

ta' organiżmi selvaġġi, bħala għodda kemm biex issostni l-isforzi marbuta direttament 

mal-pjan ta' azzjoni kif ukoll biex toħloq kundizzjonijiet favorevoli għall-konservazzjoni 

tal-bijodiversità, b'mod partikolari billi toħloq possibbiltajiet ta' dħul alternattivi għan-nies 

li jgħixu fiż-żoni rurali fil-pajjiżi sħab milquta mill-kaċċa illegali; 

5. Jistieden lill-Kummissjoni, fil-qafas tar-Regolament (KE) Nru 338/97, tikkunsidra 

proposti għal limitazzjoni usa' tal-kummerċ fl-avorju u l-qarn tar-rinoċeronti fl-UE, 

inkluża l-possibilità ta' projbizzjoni totali fuq il-prodotti mill-avorju u l-qarn tar-

rinoċeronti, li għandhom jikkonformaw kemm mal-liġijiet tal-UE dwar is-suq intern u 

mar-regoli tad-WTO; 

6. Jappella għal użu aħjar tar-riżorsi eżistenti, l-użu tal-aktar teknoloġija moderna u taħriġ 

adegwat għall-awtoritajiet tad-dwana fil-pajjiżi tal-oriġini, ta' tranżitu u ta' destinazzjoni, 

speċjalment fil-pajjiżi li qed jiżviluppaw, kooperazzjoni internazzjonali aktar b'saħħitha, 

aktar sħubijiet bejn il-pubbliku u l-privat u li jingħalqu l-lakuni eżistenti, sabiex jiġi 

miġġieled b'suċċess il-kummerċ illegali ta' organiżmi selvaġġi filwaqt li fl-istess ħin jiġi 

ffaċilitat il-kummerċ legali u sostenibbli ta' speċijiet selvaġġi; jinnota, f'dan il-kuntest, ir-

rabtiet mill-qrib bejn il-kummerċ illegali estensiv, organizzat u li jħalli ħafna qligħ ta' 

organiżmi selvaġġi u t-terroriżmu internazzjonali, u jappella għal kooperazzjoni 

kkoordinata tajjeb bejn il-pulizija u l-awtoritajiet tad-dwana fil-livell globali, waqt li 

jirrikonoxxi li, filwaqt li jwaqqaf il-kummerċ illegali ta' organiżmi selvaġġi, il-Pjan ta' 

Azzjoni għandu jirrestrinġi realment il-finanzjament ta' organizzazzjonijiet kriminali u 

terroristiċi, u b'hekk jgħin biex issaħħaħ l-istat tad-dritt u jikkontribwixxi għall-istabilità u 

s-sigurtà tan-nazzjonijiet; 

7. Jappella għall-allokazzjoni ta' riżorsi favur l-isforzi ta' bini ta' kapaċitajiet kritiċi fil-pajjiżi 

ta' sors, ta' tranżitu u ta' destinazzjoni, bħat-taħriġ, is-sensibilizzazzjoni pubblika, l-

istabbiliment u l-manteniment ta' ċentri ta' salvataġġ għall-organiżmi selvaġġi, u 

programmi ta' ekoturiżmu; 

8.  Jinnota li l-korruzzjoni hija wieħed mill-fatturi li jagħmlu possibbli u jikkontribwixxu 

għall-kummerċ tal-organiżmi selvaġġi u fil-prodotti tal-ħajja selvaġġa illegali; jilqa' l-

impenn li sar fl-istrateġija tal-Kummissjoni bit-titolu "Kummerċ għal kulħadd" li tinkludi 

dispożizzjonijiet ambizzjużi kontra l-korruzzjoni biex jindirizzaw l-effetti diretti u indiretti 

kemm tal-korruzzjoni kif ukoll tat-traffikar tal-organiżmi selvaġġi fil-ftehimiet ta' 

kummerċ kollha tal-ġejjieni; jitlob, għalhekk, lill-Kummissjoni tagħti l-akbar attenzjoni 

lill-aspetti tal-amministrazzjoni u l-monitoraġġ tal-infurzar ta' standards internazzjonali 

fir-rigward tat-traffikar tal-organiżmi selvaġġi; 

9. Jinnota li l-kummerċ legali fl-organiżmi selvaġġi jista' jikkontribwixxi għall-introjtu fil-

pajjiżi li qed jiżviluppaw, speċjalment fiż-żoni rurali; jappella għal miżuri li jippromwovu 

l-kummerċ legali u ambjentalment sostenibbli tal-organiżmi selvaġġi bħala għodda għall-

promozzjoni tal-iżvilupp ekonomiku u l-bijodiversità; 

10. Jilqa' l-inklużjoni ta' dispożizzjonijiet li jiżguraw il-konservazzjoni u l-użu sostenibbli tad-

diversità bijoloġika fil-kapitolu dwar il-kummerċ u l-iżvilupp sostenibbli tal-ftehim ta' 

kummerċ ħieles UE-Vjetnam, u jinsisti għall-inklużjoni ta' dispożizzjonijiet infurzabbli 

dwar il-protezzjoni tal-organiżmi selvaġġi f'kull ftehim ta' kummerċ ħieles tal-UE fil-

ġejjieni, inklużi, iżda mhux biss, dawk mal-Istati Uniti u l-Ġappun u l-pajjiżi tal-ASEAN, 

bħala swieq fil-mira; jenfasizza l-importanza li l-impenji tal-kapitoli dwar il-kummerċ u l-

iżvilupp sostenibbli jkunu infurzabbli, u jistieden lill-Kummissjoni tinkludi l-analiżi ta' 

dawn id-dispożizzjonijiet fir-rapporti ta' implimentazzjoni tagħha, kif ukoll li tenfasizza r-

rappurtar dwar l-implimentazzjoni tas-CITES fil-kuntest tal-iskema GSP+; 

11. Jistieden lill-Kummissjoni tikkunsidra finanzjament fil-qafas tal-Istrument ta' Sħubija għal 

inizjattivi li għandhom l-għan li jnaqqsu d-domanda għal prodotti illegali ta' organiżmi 

selvaġġi fis-swieq ewlenin, f'konformità mal-Prijorità 1 tal-Pjan ta' Azzjoni; jenfasizza li 

l-involviment tas-soċjetà ċivili fl-istruttri ta' monitoraġġ fil-kapitoli dwar il-kummerċ u l-

iżvilupp sostenibbli tal-ftehimiet kummerċjali tal-UE jista' jagħti kontribut sinifikanti 

f'dan ir-rigward; 

12. Jenfasizza l-importanza li tiġi indirizzata, fil-qafas tas-sħubija strateġika bejn l-UE u ċ-

Ċina, il-kwistjoni delikata tad-domanda dejjem tikber għall-prodotti ta' organiżmi 

selvaġġi, bħall-avorju tal-iljunfanti, il-qarn tar-rinoċeronti u l-għadam tat-tigri, li 

tirrapreżenta theddida reali għall-konservazzjoni tal-ispeċijiet ikkonċernati u tal-

bijodiversità b'mod ġenerali; 

13. Jenfasizza l-importanza li jiġi żgurat l-involviment tas-settur privat fil-ġlieda kontra t-

traffikar ta' organiżmi selvaġġi, meta jitqies ir-rwol u l-impatt tal-pjattaformi tal-kummerċ 

elettroniku, in-netwerks ta' distribuzzjoni, u l-kumpaniji tat-trasport u tal-kurjers, iżda 

jenfasizza li trid tinħareġ gwida xierqa lill-atturi tas-settur privat; jilqa' l-approċċi 

kollaborattivi emerġenti ta' tolleranza żero bejn l-esperti dwar il-kummerċ ta' organiżmi 

selvaġġi u l-kumpaniji tal-loġistika; iqis li l-Kummissjoni għandha tirrifletti dwar kif l-

aħjar li tiżgura li l-oqfsa legali rilevanti jistgħu jindirizzaw aħjar ir-riskji relatati mal-

kummerċ elettroniku u mar-reklamar kummerċjali online u offline; 

14. Jenfasizza l-importanza ta' sistemi effettivi u effiċjenti ta' tikkettar u traċċabilità, bħala 

garanzija tal-legalità u s-sostenibilità tal-kummerċ fl-organiżmi selvaġġi; 

15. Jistieden lill-UE tesplora, fl-ambitu tal-qafas tad-WTO, il-mod kif ir-reġimi kummerċjali 

u ambjentali globali jistgħu jappoġġjaw aħjar lil xulxin, speċjalment fil-kuntest tal-ħidma 

li għaddejja dwar it-tisħiħ tal-koerenza bejn id-WTO u l-Ftehimiet Ambjentali 

Multilaterali, kif ukoll fid-dawl tal-Ftehim ta' Faċilitazzjoni tal-Kummerċ, li jiftaħ 

opportunitajiet ġodda għal kooperazzjoni bejn l-uffiċjali tad-dwana, tal-ħajja selvaġġa u 

tal-kummerċ, speċjalment fil-pajjiżi li qed jiżviluppaw; iqis li għandhom jiġu esplorati 

opportunitajiet ulterjuri għall-kooperazzjoni bejn id-WTO u s-CITES, partikolarment 

f'termini tal-għoti ta' għajnuna teknika u bini ta' kapaċitajiet dwar kwistjonijiet marbuta 

mal-kummerċ u l-ambjent lill-uffiċjali minn pajjiżi li qed jiżviluppaw; 

16. Jistieden lill-Kummissjoni tinvolvi ruħha mas-sħab tagħha fil-kuntest tas-CITES u 

f'kuntesti oħrajn sabiex tiżgura t-traċċabilità tal-prodotti tal-organiżmi selvaġġi, billi ħafna 

trofej tal-kaċċa li jirriżultaw minn attivitajiet deplorevoli ta' kaċċa illegali jħallu s-suq l-

iswed u jispiċċaw biex jiddaħħlu fil-flussi kummerċjali legali; 

17. Iħeġġeġ bil-qawwa lill-UE topponi l-proposta attwali li jitneħħew l-annotazzjonijiet 

eżistenti fuq l-avorju tal-iljunfanti min-Namibja u ż-Żimbabwe fil-COP17 li jmiss tas-

CITES, li biha dawn isiru kummerċjalment negozjabbli, u biex tappoġġja l-proposta li l-

iljunfanti Afrikani kollha jiddaħħlu fl-Appendiċi I. 

